
Giriş 

Azərbaycan Respublikasında əməkhaqqından tutulan vergilər və məcburi dövlət ödənişləri həm 

işçilərin xalis gəlirlərinə, həm də işəgötürənlərin maliyyə yükünə birbaşa təsir göstərən mühüm 

fiskal mexanizmlərdir. Bu sahə aşağıdakı qanunvericilik aktları ilə tənzimlənir: 

• 2000-ci ildən qüvvədə olan Azərbaycan Respublikasının Vergi Məcəlləsi (Vergi Məcəlləsi); 

• Azərbaycan Respublikasının 18 fevral 1997-ci il tarixli “Sosial sığorta haqqında” Qanunu 

(“Sosial sığorta haqqında” Qanun); 

• Azərbaycan Respublikasının 28 oktyabr 1999-cu il tarixli “Tibbi sığorta haqqında” Qanunu 

(“Tibbi sığorta haqqında” Qanun); 

• Azərbaycan Respublikasının 30 iyun 2017-ci il tarixli “İşsizlikdən sığorta haqqında” 

Qanunu (“İşsizlikdən sığorta haqqında” Qanun). 

Muzdlu işdən alınan gəlirlər üzrə vergilər və digər məcburi dövlət ödənişləri yalnız dövlət büdcəsi 

və sosial təminat sistemi üçün mühüm maliyyə mənbəyi olmaqla kifayətlənmir. Onlar həmçinin 

ölkənin əmək bazarının rəqabət qabiliyyətinə, məşğulluğun inkişafına və qeyri-rəsmi məşğulluqla 

mübarizəyə birbaşa təsir göstərən əsas alətlərdir. 

Hazırda ən çox müzakirə edilən məsələlərdən biri son yeddi ildə qeyri-neft-qaz və özəl sektor üçün 

tətbiq olunan xüsusi vergi rejiminin müddətinin başa çatmasıdır. Bu dəyişiklik mövzunun 

aktuallığını daha da artıraraq, “Azərbaycanda Amerika Ticarət Palatası” İctimai Birliyinin 

(“Azərbaycanda Amerika Ticarət Palatası” və ya “Palata”) üzv şirkətləri üçün də əsas gündəlik 

müzakirə mövzularından birinə çevrilmişdir.  

Bu baxımdan, Palata yalnız xüsusi rejimin müddətinin uzadılması məsələsinə münasibət 

bildirməyi deyil, həm də ümumilikdə əməkhaqqı üzrə vergi və məcburi ödənişlərin yükünə diqqət 

yetirməyi zəruri hesab edir. 

Mövcud sistemin təhlili təkcə ölkə daxili çərçivədə deyil, həm də region ölkələri , xüsusilə MDB və 

digər keçmiş sovet respublikaları ilə müqayisədə də diqqətəlayiqdir. Əməkhaqqı üzrə vergi 

yükünün səviyyəsi və sosial ödənişlərin həcmi ölkənin iqtisadi rəqabət qabiliyyətinə, qeyri-rəsmi 

məşğulluğun miqyasına və əmək bazarının dayanıqlığına təsir edən başlıca amillərdəndir. 

1. Sənədin məqsədi 

1 yanvar 2026-cı il tarixindən etibarən Vergi Məcəlləsinin 101.1-1-ci maddəsinə və “Sosial sığorta 

haqqında” Qanunun 14.4-cü maddəsinə əsasən, neft-qaz sahəsində fəaliyyəti olmayan və qeyri-

dövlət sektoruna aid edilən vergi ödəyicilərində muzdlu fəaliyyət göstərən fiziki şəxslərin muzdlu 

işdən alınan gəlirlərinə tətbiq edilən vergi və sosial sığorta güzəştlərinin müddəti başa çatır. 

Hazırkı mövqe sənədi qeyd edilən dəyişikliklərin işçilər və işəgötürənlər üçün mümkün iqtisadi 

və maliyyə nəticələrini təhlil etmək, mövcud vergi və məcburi dövlət sosial sığorta 

mexanizmlərinin əsas prinsiplərini təqdim etmək və yaranan yükün digər region ölkələri ilə 

müqayisəli şəkildə qiymətləndirmək məqsədilə hazırlanmışdır. 

Sənədin qarşıya qoyduğu əsas vəzifələr: 



   
 

 

• Mövcud vəziyyətin təsviri – muzdlu işlə əlaqədar tutulan gəlir vergisi, məcburi dövlət 

sosial sığorta, işsizlikdən sığorta və icbari tibbi sığorta haqları üzrə mexanizmlərin təhlili; 

• Beynəlxalq müqayisə – region ölkələri, xüsusilə MDB və keçmiş sovet respublikalarının 

müvafiq təcrübəsinin öyrənilməsi; 

• Mövcud və potensial problemlərin müəyyən edilməsi – Vergi Məcəlləsinin 101.1-1-ci 

maddəsinə əsasən özəl və qeyri-neft-qaz sektorunda muzdlu çalışan şəxslərin əməkhaqqına 

tətbiq edilən güzəştli rejimin başa çatmasının işçilər və işəgötürənlər üçün maliyyə 

nəticələrinin qiymətləndirilməsi, eləcə də ümumi vergitutma rejiminin tətbiqinin xərc 

yükünə təsirinin araşdırılması; 

• İlkin siyasət istiqamətlərinin müəyyənləşdirilməsinə dair təkliflər – vergi və məcburi 

ödəniş yükünün azaldılmasına yönəlmiş potensial tədbirlərin təklifi, mərhələli və tədrici  

keçid rejimlərinin tətbiqi, sektorlar üzrə diferensial yanaşmanın nəzərdən keçirilməsi, 

habelə kölgə iqtisadiyyatının azaldılmasına xidmət edən alternativ mexanizmlərin irəli 

sürülməsi. 

Sənədin xarakteri və əhəmiyyəti 

Bu sənəd həm məlumatlandırıcı, həm də analitik xarakter daşıyır. O, muzdlu fəaliyyətdən əldə 

edilən gəlirlərə tətbiq edilən vergi və digər məcburi dövlət ödənişləri  sahəsində dövlət siyasətinin 

formalaşdırılmasında iştirak edən dövlət hakimiyyət orqanlarına biznesin mövqeyinin 

çatdırılması, eləcə də müvafiq qanunvericiliyə ediləcək dəyişikliklərin tətbiqi mərhələsində işgüzar 

dairələrin iştirak imkanlarının genişləndirilməsinə xidmət edir. 

Minnətdarlıq 

Bu sənədin ərsəyə gəlməsində göstərdikləri dəstəyə görə Palatanın Vergi və Gömrük Komitəsinin 

sədri Rəşad Abbasova, sədr müavini Həbibə Mustafaya, Deloitte Azərbaycan şirkətinin 

əməkdaşlarına, eləcə də sənədin hazırlanmasında xüsusi rolu olan NEQSOL Holding Azərbaycan 

şirkətinin baş vergi məsləhətçisi İsli Məhəmmədrəsulovaya dərin təşəkkürümüzü bildiririk.  



   
 

 

2. Əsas faktlar üzrə ümumi icmal 

• Vergi Məcəlləsinə əsasən, muzdlu işlə əlaqədar əldə edilən gəlirlər proqressiv vergi 

dərəcəsi ilə vergiyə cəlb olunur (2,500 manata qədər – 14 faiz, 2,500 manatdan yuxarı – 

350 manat + artıq məbləğin 25 faizi). Qeyd edilən vergi dərəcələri 2013-cü ildən 

dəyişməsə belə, yaşayış minimumu 144-146 faiz artıb.  

 

• Məcburi dövlət sosial sığorta haqları işəgötürən tərəfindən əməyin ödənişi fondunun 22 

faizi, işçi tərəfindən isə əməkhaqqının 3 faizi məbləğində ödənilir.  İşəgötürən və işçi 

əməkhaqqının 8,000 manatadək hissəsindən 2 faiz, yuxarı hissəsindən isə 0,5 faiz icbari 

tibbi sığorta haqlarını ödəyirlər.  Əlavə olaraq, işçi ilə işəgötürən müvafiq olaraq, əməyin 

ödənişi fondunun və əməkhaqqının 0,5 faizini işsizlikdən sığorta haqqı kimi ödəyirlər. 

 

• 2019-cu ildən neft-qaz sahəsində fəaliyyəti olmayan və qeyri-dövlət sektoruna aid edilən 

vergi ödəyicilərində muzdlu işlə əlaqədar gəlir əldə edən fiziki şəxslərin gəlirləri üzrə 

gəlir vergisi güzəştli qaydada tətbiq edilmişdir. Əlavə olaraq, 2019-cu ildən məcburi 

sosial sığorta haqlarının ümumi 25 faizlik dərəcəsi saxlanılsa belə, işçi və işəgötürən 

arasında faiz bölgüsü dəyişdirilmişdir.  Qeyd edilən dəyişikliklərin sayəsində işçilərin 

ümumi vergi və məcburi ödənişlər yükü 7-18 faiz , işəgötürənlərin sosial sığorta 

ödənişlərinin yükü isə təxminən 7% azalmışdır. Məqsəd isə kölgə iqtisadiyyatını və 

qeyri-rəsmi məşğulluğu azaltmaq, həmçinin özəl sektorun iqtisadi fəallığını 

stimullaşdırmaqdır. 

 

• 1 yanvar 2026-cı il tarixindən etibarən xüsusi vergi və sosial sığorta güzəştlərinin 

müddəti başa çatacaq və, başqa qayda müəyyən edilmədikdə, bu sahədə ümumi 

qaydalar tətbiq olunacaq. Bu dəyişikliklər işəgötürənlər üçün 6 faizədək əlavə maliyyə 

yükü yarada, əməkhaqqının artırılması halında isə 27,5 faizədək əlavə xərclərə səbəb ola 

bilər. Azərbaycanda Amerika Ticarət Palatası 2026-cı ildən vergi və sosial sığorta üzrə 

güzəştlərin bitməsi ilə bağlı 46 üzv şirkətin iştirakı ilə sorğu keçirib. Sorğu nəticələrinə 

görə, şirkətlərin yalnız 20 faizi dəyişikliklərə tam hazırdır. 39 faiz şirkət xalis 

əməkhaqqını qorumaq üçün əlavə xərcləri üzərinə götürməyi, 45 faiz isə hələ qərar 

vermədiyini bildirib. Əlavə maliyyə yükünü qarşılamaq üçün əsas tədbirlər daxili 

resurslardan istifadə və xərclərin azaldılmasıdır, müəyyən bir qism isə qiymət artımı və 

işçi sayının azaldılması kimi tədbirləri mümkün həll olaraq nəzərdə tutur. 

Respondentlərin 64 faizi gəlir vergisi üzrə güzəşt müddətinin uzadılmasını dəstəkləyir. 

 

• 2026-cı ildən xüsusi güzəştlərin bitməsi fonunda, Azərbaycan üzrə əməkhaqqından 

tutulan vergi və sosial ödənişlərin MDB və region ölkələri (Gürcüstan, Qazaxıstan, 

Rusiya, Ukrayna, Belarus, Türkiyə) ilə müqayisəli təhlili aparılmışdır. Aparılmış təhlilin 

nəticələrinə əsasən müəyyən edilmişdir ki, Azərbaycan Respublikasında muzdlu işdən 

əldə edilən gəlirlərə tətbiq olunan gəlir vergisi və məcburi ödənişlər aşağı və orta gəlir 

səviyyələrində region dövlətləri ilə uyğun olsa da, yüksək gəlir səviyyələrində ümumi 

vergi və sosial öhdəliklərin yükü region ölkələrindən daha yüksəkdir.  



   
 

 

3. Muzdlu işlə əlaqədar tutulan gəlir vergisi, məcburi dövlət sosial sığorta, işsizlikdən 

sığorta və icbari tibbi sığorta haqları 

Vergi Məcəlləsinə, “Sosial sığorta haqqında”, “Tibbi sığorta haqqında” və “İşsizlikdən sığorta 

haqqında” qanunlara müvafiq olaraq, muzdlu işlə əlaqədar alınan gəlirə aşağıdakı məcburi dövlət 

ödənişlərinin tətbiqi nəzərdə tutulur: 

1. Fiziki şəxslərin gəlir vergisi; 

2. Məcburi dövlət sosial sığorta haqqı; 

3. İşsizlikdən sığorta haqqı; 

4. İcbari tibbi sığorta haqqı. 

Fiziki şəxslərin gəlir vergisi işçinin aylıq əməkhaqqından işəgötürən tərəfindən ödəmə mənbəyində 

tutulur və dövlət büdcəsinə köçürülür. Bu prosesdə Vergi Məcəlləsində muzdlu işlə əlaqədar əldə 

edilən gəlirlər üzrə nəzərdə tutulmuş vergi güzəştləri və azadolmalar əməkhaqqı ödənilməzdən əvvəl 

işəgötürən tərəfindən tətbiq olunur. Vergi Məcəlləsində vergi orqanlarında uçotda olan vergi 

ödəyicilərində işləyən fiziki şəxslər tərəfindən muzdlu işlə əlaqədar gəlirləri üzrə ayrıca illik vergi 

bəyannaməsinin təqdim edilməsi öhdəliyi nəzərdə tutulmamışdır. Beləliklə, işçidən tutulan gəlir 

vergisi yekun hesab olunur və geri qaytarılması nəzərdə tutulmur. 

Məcburi dövlət sosial sığorta, işsizlikdən sığorta və icbari tibbi sığorta haqları üzrə yük işçi və 

işəgötürən arasında bölüşdürülür. İşçinin payı əməkhaqqından tutulur, həm işçi, həm də işəgötürən 

tərəfindən ödənilməli olan sığorta haqları işəgötürən tərəfindən Dövlət Xəzinədarlığı Agentliyinə 

köcürülür. 

3.1. Fiziki şəxslərin gəlir vergisi  

Vergi Məcəlləsin 101.1-ci maddəsinə əsasən muzdlu işlə əlaqədar əldə edilən gəlirlər aylıq gəlir 

məbləğindən asılı olaraq aşağıdakı qaydada vergiyə cəlb edilir: 

Vergi tutulan aylıq gəlirin məbləği Verginin məbləği 

2,500 manatadək 14 faiz 

2,500 manatdan çox olduqda 350 manat + 2,500 manatdan çox olan 

məbləğin 25 faizi 

Vergi Məcəlləsinə əsasən, fiziki şəxslərin gəlir növləri arasında yalnız muzdlu işlə əlaqədar əldə edilən 

gəlirlər proqressiv dərəcələr üzrə vergiyə cəlb olunur. Qeyd edilməlidir ki, 2019-cu ilə qədər qeyri-

sahibkarlıq fəaliyyətindən əldə edilən gəlirlər də proqressiv vergi dərəcəsi əsasında vergiyə cəlb 

edilirdi. Lakin 2019-cu ildən etibarən həmin gəlirlər sabit 14 faiz vergi dərəcəsi ilə vergiyə cəlb edilir.  

Hazırda fiziki şəxslərin gəlir vergisi üzrə qüvvədə olan vergi dərəcələri 2013-cü ildən tətbiq olunur. 

21 dekabr 2012-ci il tarixli 509-IVQD nömrəli Azərbaycan Respublikasının Qanunu ilə Vergi 

Məcəlləsinin 101.1-ci maddəsinin 1-ci cədvəlində müvafiq dəyişikliklər edilmiş, bu dəyişikliklərlə 

yuxarı vergi dərəcəsi 30 faizdən 25 faizə endirilmiş, həmin dərəcənin tətbiq olunduğu gəlir həddi isə 

2,000 manatdan 2,500 manata qaldırılmışdır. Sözügedən dəyişikliklər 12 ildən artıq müddət ərzində 



   
 

 

qüvvədədir. Müqayisə üçün qeyd edilməlidir ki, 20131-cü ildə yaşayış minimumu ölkə üzrə 116 

manat, əmək qabiliyyətli əhali üçün 125 manat məbləğində təsdiq edilmişdir. 20252-ci il üçün isə 

yaşayış minimumu müvafiq olaraq 285 manat və 305 manat məbləğində müəyyən olunmuşdur.  

Beləliklə, göstərilən dövrdə yaşayış minimumu ölkə üzrə 146 faiz, əmək qabiliyyətli əhali üzrə isə 144 

faiz artmasına baxmayaraq, gəlir vergisi üzrə müəyyən edilən hədd dəyişdirilməmişdir. Bu isə vergi 

yükünün mövcud iqtisadi reallıqları əks etdirmədiyini göstərir. 

Həmçinin müşahidə edirik ki, 2013-cü ildə gəlir vergisi üzrə edilən dəyişikliklərdən əvvəl dərəcələr 

və dərəcələrin tətbiq olunduğu hədlər daha qısa dövrlər üzrə (2003, 2005, 2009) yenidən nəzərdən 

keçirilmiş və müvafiq dəyişikliklər edilmişdir. 

Əlavə olaraq, 2019-cu ildən qeyri-neft-qaz və qeyri-dövlət sektorunda çalışan işçilər üçün gəlir vergisi 

yükü azaldılmış və daha güzəştli əsaslarla tətbiq olunmağa başlanmışdır. Daha ətraflı bax: bölmə 3.3. 

3.2. Muzdlu işdən əldə edilən gəlirlər üzrə ödənilən məcburi dövlət sosial sığorta, 

işsizlikdən sığorta və icbari tibbi sığorta haqları 

3.2.1. Məcburi dövlət sosial sığorta haqları 

“Sosial sığorta haqqında” Qanun Azərbaycan Respublikasının Prezidenti tərəfindən 18 fevral 1997-ci 

il tarixində təsdiq edilmişdir. Bu Qanunun 12-ci maddəsinə əsasən, əmək müqaviləsi (kontraktı) 

əsasında işləyən Azərbaycan Respublikasının vətəndaşları, habelə vətəndaşlığı olmayan şəxslər 

məcburi dövlət sosial sığortasına cəlb edilən şəxslər hesab olunur. 

Məcburi dövlət sosial sığorta haqlarının tətbiqi “Sosial sığorta haqqında” Qanunun 14-cü maddəsi ilə 

tənzimlənir. Muzdlu işdən əldə edilən gəlirlər üzrə məcburi dövlət sosial sığorta haqları aşağıdakı 

dərəcələrlə hesablanır və ödənilir: 

• Sığortaedən (işəgötürən) tərəfindən ödənilən hissə – hesablanmış əməyin ödənişi fondunun 

və məcburi dövlət sosial sığortasına cəlb olunan digər gəlirlərin 22 faizi; 

• Sığortaolunan (işçi) tərəfindən ödənilən hissə – işçinin əməkhaqqının və məcburi dövlət 

sosial sığortasına cəlb olunan digər gəlirlərinin 3 faizi. 

2019-cu ildən etibarən Vergi Məcəlləsinə edilmiş dəyişikliklərlə muzdlu işçilərin gəlir vergisi üzrə 

vergi yükünün azaldılması ilə yanaşı, məcburi dövlət sosial sığorta haqlarının hesablanması 

qaydasına da müvafiq dəyişikliklər edilmişdir. Bu dəyişikliklərə əsasən, neft-qaz sahəsində fəaliyyəti 

olmayan və qeyri-dövlət sektoruna aid edilən vergi ödəyicilərində muzdlu işlə əlaqədar gəlir əldə 

edən fiziki şəxslərin gəlirləri üzrə tətbiq edilən məcburi dövlət sosial sığorta ödənişlərinin ümumi 

dərəcəsi (25 faiz) dəyişməz saxlanılmış, lakin həmin dərəcə işçi və işəgötürən arasında fərqli 

nisbətlərdə müəyyən edilmiş və bunun nəticəsində işəgötürənlərin maliyyə yükü azaldılmışdır. Bu 

dəyişikliklərin təfsilatı sənədin 3.3-cü bölməsində göstərilmişdir.  

 
1 https://e-qanun.az/framework/24844 
2 https://e-qanun.az/framework/58607 



   
 

 

3.2.2. İcbari tibbi sığorta üzrə sığorta haqları 

“Tibbi sığorta haqqında”  Qanun 1999-cu ildə qəbul edilmişdir, lakin icbari tibbi sığorta üzrə sığorta 

haqlarının tətbiqi yalnız 2019-cu ildən başlanmışdır. Həmin Qanunun 15-10-cu maddəsinə əsasən 

icbari tibbi sığorta üzrə sığorta haqlarının dərəcələri və onların tətbiqi mexanizmi tənzimlənir. 

Hazırda bu maddəyə uyğun olaraq muzdlu işləyən fiziki şəxslərin gəlirlərindən icbari tibbi sığorta 

üzrə sığorta haqları aşağıdakı qaydada hesablanır və ödənilir: 

• Sığortalı (işəgötürən) tərəfindən ödənilən hissə – işçinin əməkhaqqının 8,000 (səkkiz min) 

manatadək olan hissəsindən 2 faiz, 8,000 (səkkiz min) manatdan yuxarı olan hissəsindən 0,5 

faiz; 

• Sığortaolunan (işçi) tərəfindən ödənilən hissə – işçinin əməkhaqqının 8,000 (səkkiz min) 

manatadək olan hissəsindən 2 faiz, 8,000 (səkkiz min) manatdan yuxarı olan hissəsindən 0,5 

faiz. 

3.2.3. İşsizlikdən sığorta haqları  

“İşsizlikdən sığorta haqqında” Qanun 1 yanvar 2018-ci il tarixindən qüvvəyə minmişdir. Həmin 

Qanunun 9-cu maddəsinə müvafiq olaraq işsizlikdən sığorta üzrə haqların tarifləri sığortaedən 

(işəgötürən) və sığortaolunan (işçi) üzrə aşağıdakı qaydada müəyyən edilmişdir: 

• İşçi tərəfindən ödənilən işsizlikdən sığorta haqqı– hesablanmış əməyin ödənişi fondunun 

0,5 faizi; 

• İşəgötürən tərəfindən ödənilən işsizlikdən sığorta haqqı– işçinin əməkhaqqının 0,5 faizi. 

3.3. Neft-qaz sahəsində fəaliyyəti olmayan və qeyri-dövlət sektorunda muzdlu işləyən fiziki 

şəxslərin gəlirlərinə tətbiq edilən güzəştlər 

Vergi Məcəlləsinin 101.1-1-ci maddəsinə əsasən 2019-cu il yanvarın 1-dən etibarən yeddi il müddətinə 

(2026-cı il yanvarın 1-dək) neft-qaz sahəsində fəaliyyəti olmayan və qeyri-dövlət sektoruna aid edilən 

vergi ödəyicilərində muzdlu işlə əlaqədar gəlir əldə edən fiziki şəxslərin gəlirləri üzrə gəlir vergisi 

güzəştli qaydada tətbiq edilmişdir. 

Vergiyə cəlb edilən aylıq gəlir Verginin dərəcəsi 

8,000 manatadək 0 faiz 

8,000 manatdan çox olduqda 8,000 manatdan çox olan məbləğin 14 faizi 

Eyni zamanda, 2019-cu ildən etibarən Vergi Məcəlləsinə edilmiş dəyişikliklərlə muzdlu işçilərin gəlir 

vergisi üzrə vergi yükünün azaldılması ilə yanaşı, məcburi dövlət sosial sığorta haqlarının 

hesablanması qaydasında da müvafiq dəyişikliklər edilmişdir. “Sosial sığorta haqqında” Qanunun 

14.4-cü maddəsinə müvafiq olaraq, neft-qaz sahəsində fəaliyyəti olmayan və qeyri-dövlət sektoruna 

aid edilən sığortaedənlərdə muzdlu işlə əlaqədar aylıq gəlir əldə edən sığortaolunanların həmin 

gəlirlərindən məcburi dövlət sosial sığorta haqları 2019-cu il 1 yanvar tarixindən başlayaraq yeddi il 

müddətinə aşağıdakı dərəcələrlə hesablanır və ödənilir: 

 

 



   
 

 

Sığorta haqqına cəlb 

edilən aylıq gəlir 

sosial sığorta haqqı dərəcəsi 

cəmi 
sığortaolunanın 

gəlirlərindən tutulan 

sığortaedənin vəsaiti hesabına 

ödənilən 

200 manatadək 25 faiz 3 faiz 22 faiz 

200 manatdan çox olduqda 25 faiz 
6 manat + 200 manatdan 

çox olan hissənin 10 faizi 

44 manat + 200 manatdan çox 

olan hissənin 15 faizi 

Beləliklə, 2019-cu il 1 yanvar tarixindən 2026-cı il 1 yanvar tarixinədək qüvvədə olan xüsusi qaydalar 

çərçivəsində muzdlu işlə əlaqədar gəlir əldə edən fiziki şəxslərin əməkhaqlarından tutulan gəlir 

vergisi dərəcələri əhəmiyyətli dərəcədə azaldılmış, eyni zamanda həmin gəlirlərdən tutulan məcburi 

dövlət sosial sığorta haqlarının dərəcələri təqribən yeddi faiz (7%) artırılmışdır. Nəticə etibarilə, 

işçilərin ümumi vergi və məcburi ödənişlər üzrə yükü 7 faiz (2,500 qədər olan gəlirlərdə) - 18 faiz 

(2,500 qədər olan gəlirlərdə) aralığında azalmışdır. Bununla yanaşı, işəgötürənlər üzrə sosial sığorta 

ödənişlərinin yükü təqribən yeddi faiz (7%) azaldılmışdır. 

Əməkhaqqına münasibətdə tətbiq edilən xüsusi qaydaların əsas məqsədi dövlət orqanlarının rəsmi 

açıqlamalarında bildirildiyi kimi kölgə iqtisadiyyatının həcminin azaldılması, qeyri-rəsmi 

məşğulluğun qarşısının alınması və neft-qaz sahəsində fəaliyyəti olmayan özəl sektorun iqtisadi 

fəallığın stimullaşdırılması olmuşdur. 

4. 2026-cı ildən Sonrakı Dövr: Çağırışlar və Risklər 

2026-cı il 1 yanvar tarixindən etibarən  Vergi Məcəlləsinin 101.1-1-ci maddəsi və “Sosial sığorta 

haqqında” Qanunun 14.4-cü maddəsi ilə müəyyən edilmiş xüsusi qaydaların qüvvəsi başa çatır. 

Müvafiq olaraq, neft-qaz sahəsində fəaliyyəti olmayan və qeyri-dövlət sektoruna aid edilən vergi 

ödəyicilərində muzdlu işlə əlaqədar gəlir əldə edən fiziki şəxslərin aylıq gəlirləri üzrə gəlir vergisi və 

məcburi dövlət sosial sığorta haqları ümumi qaydalarla, yəni, başqa qayda müəyyən edilmədikdə, 

Vergi Məcəlləsinin 101.1-ci maddəsi və “Sosial sığorta haqqında” Qanunun 14.3-cü maddəsinə uyğun 

olaraq hesablanacaq və ödəniləcəkdir. 

Bu dəyişikliklər biznes üçün tamamilə gözlənilməz olmasa da, mərhələli keçid mexanizmi tətbiq 

edilmədiyi halda işəgötürənlər üçün əlavə maliyyə yükü qaçılmaz olacaq. Belə ki, əməkhaqqını 
artırmaq imkanı olmayan işəgötürənlər təqribən altı faizədək (6%) əlavə xərclərlə üzləşəcəkdir. 

Əməkhaqqının artırılması halında isə, işçilərin əvvəlki xalis gəlirlərinin saxlanılması məqsədilə, digər 

məcburi ödənişlər nəzərə alınmadan, 27,5 faizədək (xalis əməkhaqqısı 7,000 manat olan işçi 

nümunəsində hesablanmışdır) əlavə xərclərin yaranması ehtimal olunur. 

Yuxarıda göstərilən dəyişikliklər əməkhaqqı fondunda artım imkanı məhdud olan, əmək tutumu 

yüksək və mənfəət marjası aşağı olan fəaliyyət sahələrində daha qabarıq şəkildə özünü göstərəcəkdir. 

Bu halda həmin sahələrdə fəaliyyət göstərən vergi ödəyicilərinin artan xərclərin məhsul və 

xidmətlərin qiymətlərinə ötürülməsi mümkündür. Nəticədə, bu da istehlak qiymətlərində artıma 

səbəb ola bilər. Eyni zamanda, əməkhaqqının artırılmaması işçilərin xalis gəlirlərinin azalması ilə 

nəticələnə bilər. 



   
 

 

Aşağıdakı cədvəldə xalis əməkhaqqının qorunması və ya qorunmaması şərtlərinə dair ssenarilərin 

qrafik təsviri təqdim olunur: 

 

 

5. Azərbaycanda Amerika Ticarət Palatasının üzvləri arasında keçirilmiş sorğu nəticələri 

1 yanvar 2026-cı il tarixindən etibarən muzdlu işçilərin gəlirləri üzrə qüvvədə olan xüsusi qaydaların 

müddətinin başa çatacağını nəzərə alaraq, Azərbaycanda Amerika Ticarət Palatası bu dəyişikliklərin 

vergi ödəyicilərinə təsirlərini öyrənmək məqsədilə üzv şirkətlər arasında sorğu keçirmişdir. 

Sorğuda müxtəlif fəaliyyət sahələrini (maliyyə, konsaltinq, istehsal, kənd təsərrüfatı, sığorta və 

daşınmaz əmlak) təmsil edən 46 şirkət iştirak etmişdir. Nəticələr göstərmişdir ki, respondentlərin 44 

faizi 51–250 nəfər, 36 faizi 11–50 nəfər, 20 faizi isə 10 nəfərədək işçi heyətinə malik olduqlarını 

bildirmişdir. 

Dəyişikliklərə hazırlıq vəziyyətinə dair ünvanlanmış sualların nəticələrinə əsasən, yalnız 20 faiz tam 

hazırlıqlı olduqlarını, 44 faiz qismən hazırlıqlı olduqlarını, 36 faiz isə ümumiyyətlə hazırlıqlı 

olmadıqlarını qeyd etmişdir. İşçilərin əməkhaqqı ilə bağlı planlaşdırılan tədbirlərdən məlum olur ki, 

39 faiz şirkət xalis əməkhaqlarının saxlanılması üçün əlavə xərcləri öz üzərinə götürməyi, 18 faiz cəmi 

əməkhaqqının (vergilər çıxılmadan) məbləğini olduğu kimi saxlamağı, 11 faiz isə qismən 

kompensasiya etməyi nəzərdə tutmuşdur. 45 faiz respondent isə yekun qərarın hələ verilmədiyini və 

ya qeyri-müəyyənlik olduğunu ifadə etmişdir. 

Əlavə maliyyə yükünün idarə olunması üzrə 39 faiz daxili resurslardan istifadə etməyi, 27 faiz digər 

xərclərin azaldılmasını, 18 faiz qiymətlərin artırılmasını, 11 faiz əməkhaqqı strukturunun 

dəyişdirilməsini, 5 faiz isə işçi sayının azaldılmasını planlaşdırdıqlarını bildirmişdir. 

Dəstək mexanizmlərinə dair sorğu nəticələrinə görə, respondentlərin 64 faizi gəlir vergisi üzrə 

mövcud güzəşt müddətinin uzadılmasını, 22 faizi mərhələli tətbiqi, 9 faizi isə əlavə güzəştlərin 

müəyyən edilməsini daha məqsədəuyğun hesab etdiklərini ifadə etmişdir. 

çıxılmadan) saxlanılması şərti ilə 

hesablanmış işəgötürənin ümumi xərci

Həmin maddələrin qüvvəsi başa çatdıqdan 

sonra işçinin xalis gəlirinin (vergilər 

çıxıldıqdan sonra) saxlanılması şərti ilə 

hesablanmış işəgötürənin ümumi xərci



   
 

 

6. Region ölkələrində muzdlu işdən əldə edilən gəlirə münasibətdə tətbiq edilən vergilər 

və digər məcburi dövlət ödənişlərinin müqayisəli təhlili 

Əməkhaqqı üzrə gəlir vergisi və digər məcburi dövlət ödənişləri Azərbaycan Respublikasının sosial-

iqtisadi xüsusiyyətlərinə oxşar olan MDB və keçmiş sovet respublikaları, habelə region ölkələri üzrə 

müqayisəli şəkildə təhlil edilmişdir. 2026-cı ildən qüvvədən düşəcək xüsusi qaydalardan sonra 

ümumi rejimə keçid zamanı işçi və işəgötürənlərin vergi və sosial ödəniş yükünün region ölkələri ilə 

müqayisədə rəqabət qabiliyyəti qiymətləndirilməsi məqsədilə, bu təhlilin aparılması zəruri hesab 

olunmuşdur. 

Eyni zamanda qeyd edilməlidir ki, aparılan bu müqayisə yalnız region üzrə vergi yükünün ümumi 

mənzərəsini təqdim etmək məqsədi daşıyır . İqtisadi məqsədlərlə yanaşdıqda, yalnız vergi dərəcələri 

və tətbiq olunan hədlər deyil, həm də yaşayış minimumu, digər vergi öhdəlikləri və sosial-iqtisadi 

göstəricilər nəzərə alınmaqla hərtərəfli qiymətləndirmə aparılmalıdır. 

6.1. Fiziki şəxslərin gəlir vergisi  

Aparılmış araşdırmalar göstərir ki, müqayisə edilən bütün ölkələrdə əməkhaqqından tutulan vergilər 

və digər məcburi dövlət ödənişləri əsasən PAYE (Pay As You Earn) sistemi vasitəsilə tətbiq olunur. Bu 

sistemdə işəgötürən vergi agenti qismində çıxış edir və vergilərin, eləcə də digər məcburi dövlət 

ödənişlərinin mənbədə tutularaq dövlət büdcəsinə ödənilməsini təmin edir. 

Müqayisə məqsədilə aşağıdakı ölkələrin qanunvericiliyi nəzərdən keçirilmişdir: Gürcüstan, 

Qazaxıstan, Rusiya Federasiyası, Ukrayna Respublikası, Belarus Respublikası və Türkiyə. 

Müqayisə edilən ölkələrdə əməkhaqqına münasibətdə tətbiq olunan gəlir vergisi əsasən iki model 

üzrə təşkil olunmuşdur: 

1. İllik gəlir əsasında tətbiq edilən proqressiv vergi modeli – burada vergitutma işçinin illik 

gəliri nəzərə alınmaqla proqressiv dərəcə üzrə müəyyən edilir və sonrakı dövrdə aylıq 

tutulan vergi məbləğləri ilə uyğunlaşdırılır. 

2. Aylıq gəlir əsasında tətbiq edilən proqressiv vergi modeli – bu halda vergitutma birbaşa 

hər ayın əməkhaqqı üzrə müəyyən edilir və illik proqnozlaşdırmaya ehtiyac olmadan tətbiq 

olunur. 

3. Sabit dərəcə əsasında tətbiq edilən vergi modeli – bu modeldə vergitutma işçinin gəlirinin 

məbləğindən asılı olmadan vahid sabit dərəcə ilə müəyyən edilir və tətbiq olunur. 

Bu sənəddə müqayisə edilən bir sıra dövlətlərin qanunvericiliyində fiziki şəxslər tərəfindən ilin 

yekunları üzrə illik gəlir vergisi bəyannaməsinin təqdim edilməsi nəzərdə tutulmuşdur. Belə 

bəyannamələrdə muzdlu işdən əldə edilən gəlirlər ilə yanaşı digər gəlir növləri (məsələn, faiz, 

dividendlər və digər passiv gəlirlər) illik gəlir səbətinə daxil edilib bəyan edilir. 

Belarus Respublikasının qanunvericiliyinə əsasən, illik gəlir məbləği müəyyən edilmiş həddi aşdığı 

halda, fiziki şəxslər birbaşa fərdi qaydada gəlirin bəyan etməsini və müvafiq verginin ödənilməsini 

həyata keçirirlər. 

Rusiya Federasiyasının qanunvericiliyinə görə isə fiziki şəxslər tərəfindən illik gəlir vergisi 

bəyannaməsinin təqdim edilməsi qanunvericilikdə müəyyən edilmiş hallarda ödənilmiş verginin geri 



   
 

 

qaytarılması hüququnu da təmin edir. Bu mexanizm muzdlu işdən əldə edilən gəlirlərə münasibətdə 

də tətbiq edilir.  

Bu araşdırmada yalnız ümumi qaydada tətbiq edilən vergi rejimləri nəzərə alınmış, ayrı-ayrı fəaliyyət 

sahələrinə və ya peşələrə münasibətdə tətbiq olunan xüsusi qaydalar və güzəştlər araşdırmaya daxil 

edilməmişdir. 

Müqayisə məqsədilə nəzərdən keçirilmiş ölkələr üzrə əməkhaqqına münasibətdə tətbiq olunan 

vergitutma qaydaları 2025-ci ildə qüvvədə olan normalar əsasında qiymətləndirilmişdir. Bununla 

yanaşı, bəzi ölkələrdə (Ukrayna Respublikası və Rusiya Federasiyası) hərbi münaqişə ilə bağlı son 

dövrlərdə qəbul edilmiş dəyişikliklər nəticəsində gəlir vergisinə əlavə ödənişlər və vergi dərəcələrinin 

artırılması halları mövcud olmuşdur. 

Xüsusi olaraq qeyd edilməlidir ki, bu araşdırmanın əsas məqsədi neft-qaz sahəsində fəaliyyəti 

olmayan və qeyri-dövlət sektoruna aid edilən vergi ödəyicilərində muzdlu işlə əlaqədar gəlirlərə 

tətbiq edilən xüsusi qaydaların qüvvədən düşməsi nəticəsində yaranacaq nəticələri 

qiymətləndirməkdir. Bu səbəbdən müqayisələr aparılarkən Vergi Məcəlləsinin 101.1-ci maddəsi ilə 

müəyyən edilmiş normalar nəzərə alınmışdır. 

Aşağıdakı cədvəl təhlil edilən ölkələrdə əmək haqqı gəlirləri üzrə tətbiq olunan fiziki şəxslərin gəlir 

vergisi dərəcələrini əks etdirir. 

Dövlət 
Vergitutma 

sistemi 
Əsas dərəcələr və məbləğ hədləri Qeyd 

Belarus 

Respublikası 

Sabit və əlavə 

dərəcə 

13 faiz – bütün gəlirlərə;  

25 faiz – illik 220,000 Belarus rublu (123,024 

manat ekvivalenti) aşan məbləğə (işəgötürən 

tərəfindən tutulmur, fiziki şəxslər birbaşa 

ödəyir) 

Yüksək gəlir üzrə əlavə 

dərəcə tətbiq edilir 

Rusiya 

Federasiyası 
Proqressiv 

13 faiz – illik 2,4 milyon Rusiya rublunadək 

(49,243 manat ekvivalenti);  

15 faiz – 2,4–5 milyon Rusiya rublu (49,243 -

102,590  manat ekvivalenti);  

18 faiz – 5–20 milyon Rusiya rublu (102,590 - 

410,360 manat ekvivalenti);  

20 faiz – 20–50 milyon Rusiya rublu (410,360 

- 1,025,900 manat ekvivalenti);  

22 faiz – 50 milyon Rusiya rublunu aşan gəlir  

(1,025,900 manat ekvivalenti)  

Gəlir artdıqca vergi 

dərəcəsi mərhələli şəkildə 

tətbiq olunur 

Ukrayna 
Sabit və əlavə 

rüsum 

18 faiz –gəlir vergisi;  

5 faiz – hərbi vergi 

Ümumi yük təxminən 23 

faiz 

Gürcüstan Sabit 20 faiz – bütün gəlirlər Sadə sabit dərəcə 



   
 

 

Qazaxıstan 

Respublikası 

Sabit  

(2026-cı ildən 

etibarən 

proqressiv) 

2025-ci ildə güvvədə olan: 

10 faiz – bütün gəlirlər 

 

2026-ci ildən güvvəyə minəcək: 

10 faiz – illik 33.422.000 Qazaxıstan 

tengesinədək (103,508 manat ekvivalenti);  

15 faiz – həmin məbləği aşan hissəyə  

2025-ci ildə sadə sabit 

dərəcə 

Türkiyə 

Respublikası 
Proqressiv 

15 faiz – illik 0–158.000 Türk lirəsi (6,462 

manat ekvivalenti);  

20 faiz – illik 158.000–330.000 Türk lirəsi 

(6,462 - 13,497 manat ekvivalenti);  

27 faiz – illik 330.000–1.200.000 Türk lirəsi 

(13,497 - 49,080 manat ekvivalenti);  

35 faiz – illik 1.200.000–4.300.000 (49,080 - 

175,870 manat ekvivalenti) Türk lirəsi;  

40 faiz – illik 4.300.000 Türk lirəsindən 

(175,870 manat ekvivalenti) yuxarı  

Gəlir artdıqca vergi 

dərəcəsi mərhələli şəkildə 

tətbiq olunur  

 

Proqressiv vergi dərəcələri tətbiq edən digər ölkələrlə müqayisə göstərir ki, Azərbaycanda proqressiv 

şkalanın yuxarı həddi nisbətən aşağıdır. Bu fərq xüsusilə Rusiya və Türkiyə ilə müqayisədə daha 

aydın görünür. Azərbaycanda proqressiv vergi yalnız iki dərəcədən ibarət olduğu üçün, digər 

ölkələrdə olduğu kimi gəlirin artması ilə vergi yükü mərhələli şəkildə deyil, kəskin şəkildə yüksəlir. 

Hazırda illik gəlirlər üzrə proqressiv verginin yuxarı həddi 30,000 manatdır (aylıq 2,500 manat × 12).  

Aşağıdakı qrafik müxtəlif ölkələrdə tətbiq olunan sabit və proqressiv gəlir vergisi dərəcələrinin 

diapazonlarını müqayisəli şəkildə əks etdirir 

 

 

Yuxarıda qeyd olunduğu kimi, müqayisənin aparılması məqsədilə Azərbaycan Respublikasında fiziki 

şəxslərin gəlir vergisinin hesablanması zamanı Vergi Məcəlləsinin 101.1-ci maddəsində nəzərdə 

tutulmuş ümumi qaydalar əsas götürülmüşdür. Müqayisəli təhlil göstərir ki: 

• Aşağı gəlir qrupları üzrə Azərbaycan Respublikası region ölkələri arasında orta mövqedə 

yerləşəcəkdir; 

• Yüksək gəlir qruplarına münasibətdə isə Azərbaycan Respublikasında 25 faiz vergi dərəcəsi 

nisbətən aşağı həddən (aylıq 2,500 manat məbləğindən) tətbiq olunduğuna görə, vergi yükü 

Belarus Respublikası, Rusiya Federasiyası və Qazaxıstan Respublikasına nisbətən daha ağır, 

Türkiyə Respublikasına nisbətən isə daha mülayim olacaqdır. 

 

6.2. Muzdlu işlə əlaqədar alınan gəlirdən hesablanan digər məcburi dövlət ödənişləri  

Digər məcburi dövlət ödənişləri dedikdə, qanunvericiliklə nəzərdə tutulmuş muzdlu işlə əlaqədar 

alınan gəlirdən hesablanan bütün ödənişlər nəzərdə tutulur. Onların dövlət büdcəsinə, xüsusi dövlət 

fondlarına və ya özəl fondlara ödənilməsindən asılı olmayaraq hamısı məcburi dövlət ödənişləri kimi 

qəbul edilir. 

Müqayisə olunan ölkələr, o cümlədən Azərbaycan üzrə məlumatlar aşağıdakı cədvəldə əks 

etdirilmişdir. 

Dövlət İşəgötürənin öhdəlikləri İşçinin öhdəlikləri 

Ümumi 

məcburi 

ödəniş 

yükü 

Baza 

məhdudiyyəti 

Azərbaycan 

Respublikası 

22% məcburi dövlət sosial 

sığorta haqqı; 

0,5% işsizlikdən sığorta haqqı; 

2% icbari tibbi sığorta haqqı 

3% məcburi dövlət sosial 

sığorta haqqı; 

0,5% işsizlikdən sığorta 

haqqı; 

2% icbari tibbi sığorta haqqı 

Təqribən 

30% 

Məhdudiyyət 

tətbiq edilmir 

Ukrayna 

Respublikası 
22% vahid sosial haqqı (SSC) Tutulmur 22% 

20 × minimum 

əməkhaqqı 

(160.000 Ukrayna 

qrivnası (6,608 

manat 

ekvivalenti)) 

Rusiya 

Federasiyası 

30% (pensiya, tibbi, sosial 

sığorta) müəyyən edilmiş baza 

(RUB 2,759,000 (56,609 manat 

ekvivalenti)) daxilində;  

həmin məbləği aşan hissəsindən 

- 15,1% 

Tutulmur 30% / 15,1% 
Məhdudiyyət 

tətbiq edilmir 

Belarus 

Respublikası 

28% pensiya fondu; 

6% sosial sığorta; 

0,6% bədbəxt hadisələrdən 

sığorta (özəl sektor üçün) 

1% 35,6% 
Məhdudiyyət 

tətbiq edilmir 

Türkiyə 

Respublikası 

20,75% sosial sığorta; 

2% işsizlikdən sığorta 

14% sosial sığorta; 

1% işsizlikdən sığorta 
37,75% 

TRY 195.041 

(56,609 manat 

ekvivalenti) 

manat 

ekvivalenti) 

həddinədək 



   
 

 

Gürcüstan 2% məcburi özəl pensiya fondu 
2% məcburi özəl pensiya 

fondu 
4% 

Məhdudiyyət 

tətbiq edilmir 

 

Müqayisə edilən dövlətlər üzrə aparılmış təhlil göstərir ki, bir sıra fiskal və hüquqi amillərin birgə 

təsiri nəticəsində yüksək gəlirli fiziki şəxslər üzrə ümumi vergi və məcburi dövlət sosial sığorta yükü 

Azərbaycan Respublikası ilə müqayisədə nisbətən aşağı səviyyədə formalaşır. 

Xüsusilə, Rusiya Federasiyasında məcburi dövlət sosial sığorta ayırmaları üzrə ilkin faiz dərəcəsi 

Azərbaycan Respublikasında qüvvədə olan dərəcə ilə eyni müəyyən edilsə də, müəyyən edilmiş gəlir 

həddinə çatdıqdan sonra həmin ayırmalar üzrə tətbiq edilən ümumi faiz dərəcəsi iki dəfəyə qədər 

azaldılır. 

Türkiyə Respublikasında sosial sığorta ayırmaları üzrə ümumi nominal faiz dərəcəsi müqayisə edilən 

digər dövlətlər arasında ən yüksək səviyyədə müəyyən olunmuşdur. Bununla belə, həmin dövlətin 

qanunvericiliyinə əsasən sosial sığorta ayırmaları üçün maksimum baza həddi tətbiq olunduğundan, 

yüksək gəlirli fiziki şəxslər üzrə faktiki ödəniş məbləği məhdudlaşdırılır. 

Belarus Respublikasında sosial sığorta ayırmaları üzrə ümumi faiz dərəcəsi Azərbaycan Respublikası 

ilə müqayisədə daha yüksək müəyyən edilsə də, əvvəlki cədvəldə göstərildiyi kimi, həmin dövlətin 

qanunvericiliyində fiziki şəxslərin gəlir vergisi dərəcəsi daha aşağı səviyyədə müəyyən olunmuşdur. 

Nəticə etibarilə, vergi və məcburi sosial öhdəliklərin məcmusu üzrə ümumi yük Azərbaycan 

Respublikasına nisbətən aşağı səviyyədə formalaşır. 

6.3. Azərbaycan və region ölkələrində muzdlu işlə əlaqədar alınan gəlir üzrə vergi və 

məcburi ödənişlərin müqayisəli yükü 

Bu bölmədə seçilmiş region dövlətlərində muzdlu işlə əlaqədar gəlirlərə münasibətdə müxtəlif gəlir 

məbləğləri üzrə aparılmış hesablamaların qrafik təsviri təqdim edilir. Müqayisə aşağıdakı göstəricilər 

əsasında aparılmışdır: 

1. İşçinin öhdəlikləri üzrə məcburi ödənişlərin yükü – işçinin muzdlu işdən əldə etdiyi 

gəlirdən tutulmuş bütün məcburi dövlət ödənişlərinin  (vergi və sığorta haqların) ümumi 

əməkhaqqına (gəlir vergisi və digər məcburi ödənişlər çıxılmadan) nisbəti; 

2. İşəgötürənin öhdəlikləri üzrə məcburi ödənişlərin yükü – işəgötürən tərəfindən işçinin 

muzdlu işdən əldə etdiyi gəlirindən ödənilməli olan bütün məcburi dövlət ödənişlərinin 

ümumi əməkhaqqına (gəlir vergisi və digər məcburi ödənişlər çıxılmadan) nisbəti; 

3. Ümumi məcburi dövlət ödənişlərinin işçinin xalis gəlirinə nisbəti – işçinin muzdlu işdən 

əldə etdiyi gəlirindən tutulan, eləcə də işəgötürən tərəfindən ödənilən bütün məcburi 

dövlət ödənişlərinin, gəlir vergisi daxil olmaqla, işçinin xalis gəlirinə nisbəti. Bu yanaşma 



   
 

 

həm gəlir vergisinin, həm də digər məcburi ödənişlərin işəgötürən üzərinə faktiki təsirini 

qiymətləndirmək üçün əsas götürülür. 

Müqayisənin əhatəliliyi və müxtəlif gəlir səviyyələrinə təsirini göstərmək məqsədilə hesablamalar 

500, 1,000, 5,000 və 10,000 ABŞ dolları məbləğində əməkhaqqın hər ölkənin yerli valyuta üzərindən 

aparılmışdır. 

6.3.1. İşçi üçün məcburi ödənişlərin yükü  

Azərbaycan Respublikasında muzdlu işdən əldə edilən gəlirlər üzrə hesablamalar göstərir ki, aşağı 

və orta əməkhaqqı səviyyələrində (500 və 1,000 ABŞ dolları ekvivalenti) məcburi dövlət ödənişlərinin 

əməkhaqqına nisbəti müvafiq olaraq 16 faiz və 18 faiz təşkil edir. Bu da region dövlətləri ilə 

müqayisədə orta göstərici hesab olunur. 

Yüksək əməkhaqqı səviyyələrində (5,000 və 10,000 ABŞ dolları ekvivalenti) isə muzdlu işdən əldə 

edilən gəlirlərdən tutulan məcburi dövlət ödənişlərinin xüsusi çəkisi region dövlətləri arasında ən 

yüksək həddə çatır və müvafiq olaraq 27 faiz və 28 faiz təşkil edir. 

Aşağıdakı qrafik cədvəldə bu hesablamalar əks etdirilmişdir. 

 

Hesab edirik ki, bunun əsas səbəbləri məcburi dövlət ödənişlərində maksimal hədd məhdudiyyətinin 

olmaması və nisbətən yuxarı gəlir vergisi dərəcəsi ilə bağlıdır.  

6.3.2. İşəgötürən üçün məcburi ödənişlərin yükü  

Azərbaycan Respublikası region dövlətləri arasında işəgötürənlərin öhdəliklərinə aid məcburi dövlət 

ödənişlərinin yükü baxımından Belarus Respublikası və Rusiya Federasıyasından (500 və 1,000 ABŞ 

dolları ekvivalentinda gəlirlər üzrə ancaq) sonra yer alıb. Bu göstəricinin işçinin gəlirindən asılı olaraq 

dəyişməməsinin səbəbi ondan ibarətdir ki, məcburi dövlət ödənişləri sabit faiz dərəcəsi əsasında 

hesablanır. 

Aşağıdakı qrafik cədvəldə bu müqayisə əks etdirilmişdir: 

6.3.3. Ümumi məcburi dövlət ödənişlərinin xalis əməkhaqqına nisbəti  

Azərbaycan Respublikası üzrə aparılmış hesablamalar göstərir ki, aşağı və orta əməkhaqqı 

səviyyələrində (500 və 1,000 ABŞ dolları ekvivalenti) məcburi dövlət ödənişlərinin, gəlir vergisi daxil 

olmaqla, əməkhaqqına nisbəti müvafiq olaraq 49 faiz və 52 faiz təşkil edir və bu göstəricilər region 

dövlətləri arasında orta səviyyəyə uyğun gəlir. 

Yüksək əməkhaqqı aralığında (5,000 və 10,000 ABŞ dolları ekvivalenti) isə məcburi dövlət 

ödənişlərinin əməkhaqqına nisbəti region dövlətləri arasında ən yüksək göstəricilərə çatır – müvafiq 

olaraq 71 faiz və 72 faiz. Bu hal, digər məcburi dövlət ödənişləri üzrə maksimum baza həddinin 

qanunvericilikdə nəzərdə tutulmaması ilə izah olunur. 

Aşağıdakı qrafik cədvəldə bu hesablamalar əks etdirilmişdir. 

6.4. Nəticə  

Aparılmış müqayisəli təhlilin nəticələrinə əsasən müəyyən edilir ki, Azərbaycan Respublikası üzrə 

muzdlu işdən əldə edilən gəlirlərə münasibətdə tətbiq edilən gəlir vergisi və məcburi dövlət ödənişləri 

aşağı və orta gəlir səviyyələrində region dövlətləri ilə müqayisədə orta göstəricilərə uyğun gəlir. 

Bununla yanaşı, yüksək gəlir səviyyələrində Azərbaycan Respublikasında gəlir vergisi dərəcələrinin 

tətbiq olunduğu hədlərin nisbətən aşağı müəyyən olunması və sosial sığorta, icbari tibbi sığorta və 

işsizlikdən sığorta haqları üzrə qanunvericilikdə maksimum baza həddinin nəzərdə tutulmaması 

nəticəsində ümumi vergi və sosial öhdəliklərin yükü region dövlətləri ilə müqayisədə daha yüksək 

həddə çatır. 

7. Təkliflər və Tövsiyələr 

2026-cı ildən etibarən neft-qaz sahəsində fəaliyyəti olmayan və qeyri-dövlət sektoruna aid edilən vergi 

ödəyicilərində işləyən fiziki şəxslərin muzdlu işdən əldə edilən aylıq gəlirlərinə münasibətdə yeddi il 

müddətinə tətbiq olunmuş xüsusi qaydaların qüvvədən düşəcəyini nəzərə alaraq, zəruri hesab edirik 

ki, aşağıdakı təkliflər müvafiq dövlət orqanları tərəfindən nəzərə alınsın. 

Qısamüddətli dövrdə nəzərdə tutulan addımlar 

2026-cı ildən etibarən gəlir vergisi üzrə qüvvədə olan güzəştlərin, həmçinin məcburi dövlət sosial 

sığorta haqları üzrə müvəqqəti qaydaların ləğv edilməsinin mərhələli qaydada həyata keçirilməsini 

məqsədəuyğun hesab edirik. Belə mexanizm Vergi Məcəlləsinin 101.7-ci maddəsində nəzərdə 

tutulmuş keçid müddəalarının tətbiqi nümunəsində olduğu kimi, qeyri-neft və qeyri-dövlət 

sektorunda muzdlu çalışan fiziki şəxslər üçün əvvəlki ümumi qaydalara tədricən və daha az təsirlə 

keçidini təmin edə bilər. 

Təkliflər: 

1. Mərhələli keçid mexanizminin tətbiqi – yeddi il ərzində mərhələlərlə ümumi qaydalara 

dönüş, hər bir il üzrə güzəşt hədlərinin azaldılması və (və ya) dərəcələrin tədricən 

artırılması. 

2. İşəgötürənlər üçün stimullaşdırıcı tədbirlər – işçilərin xalis gəlirlərinin qorunmasını təmin 

etmək məqsədilə əməkhaqqını artıran işəgötürənlərə mənfəət vergisi üzrə əlavə güzəştlərin 

və ya azadolmaların tətbiq edilməsi. 

Uzunmüddətli dövrdə görülməli tədbirlər 

Azərbaycan Respublikasında muzdlu işdən əldə edilən gəlirlər üzrə ümumi vergi və məcburi 

dövlət ödənişlərinin yükünə yenidən baxılmasını zəruri hesab edirik. Region dövlətləri ilə rəqabət 

qabiliyyətinin qorunması məqsədilə həmin yükün azaldılmasına yönəlmiş aşağıdakı təkliflərin 

nəzərə alınması məqsədəuyğun hesab edirik. 

Təkliflər: 

 



   
 

 

1. Məcburi dövlət sosial sığorta ödənişləri üzrə yuxarı həddin müəyyən edilməsi – həm 

işçinin muzdlu işdən əldə etdiyi gəlirindən tutulan, həm də işəgötürən tərəfindən ödənilən 

məcburi dövlət sosial sığorta haqları üçün qanunvericilikdə maksimum baza həddi tətbiq 

edilsin. 

2. İcbari tibbi sığorta ödənişləri üzrə yuxarı həddin müəyyən edilməsi – həm işəgötürən, 

həm də işçi tərəfindən ödənilən icbari tibbi sığorta haqları üçün qanunvericilikdə 

maksimum baza həddi tətbiq edilsin. Qeyd edilməlidir ki, vergilərdən fərqli olaraq icbari 

tibbi sığorta haqları redistributiv xarakter daşımır və ödəyicilər ödəniş müqabilində “Tibbi 

sığorta haqqında” Qanunda nəzərdə tutulmuş xidmətlər zərfinə uyğun olaraq tibbi 

xidmətlər əldə edirlər. Bununla yanaşı, nəzərə alınmalıdır ki, özəl tibbi sığorta bazarında 

təqdim edilən xidmətlər zərfi icbari tibbi sığorta çərçivəsində müəyyən olunmuş 

xidmətlərdən daha genişdir. Belə şəraitdə yüksək gəlir diapazonunda muzdlu işdən gəlir 

əldə edən fiziki şəxslər dövlət tərəfindən təmin edilən icbari tibbi sığorta xidmətləri 

müqabilində özəl tibbi sığorta ilə müqayisədə daha yüksək məbləğdə ödəniş etmiş olur, 

lakin daha məhdud xidmət əldə edirlər. 

3. Gəlir növləri üzrə diferensial vergi yanaşması – fiziki şəxslərin investisiya gəlirləri hal-

hazırda Vergi Məcəlləsinə əsasən 14 faiz dərəcə ilə vergiyə cəlb edilir. Əməkhaqqı isə 

əhalinin böyük əksəriyyəti üçün əsas gəlir mənbəyidir. Buna görə də, əməkhaqqı gəlirləri 

üzrə daha aşağı dərəcələrin tətbiqi sosial ədalət prinsiplərinə daha uyğun hesab edilə bilər. 

4. Yüksək gəlir vergisinin tətbiqi üçün həddin optimallaşdırılması və vergi dərəcələri 

arasında aylıq deyil, illik gəlirlər əsasında ardıcıl keçidin təmin edilməsi– fiziki şəxslərin 

gəlir vergisinin yüksək dərəcə ilə tətbiq olunduğu məbləğin artırılması və bu həddin 

müntəzəm şəkildə inflyasiya göstəriciləri və digər iqtisadi indekslərə uyğun yenilənməsi 

təmin edilsin. Qeyd edilməlidir ki, həmin həddə dair son dəyişikliklər 2013-cü ildə 

edilmişdir və artıq 12 il ərzində dəyişdirilməmişdir. Həmin dövrdən bəri ölkənin əsas 

makroiqtisadi göstəriciləri, o cümlədən yaşayış minimumu və orta əməkhaqqı əhəmiyyətli 

dərəcədə artmışdır. Buna görə də yüksək gəlir vergisinin tətbiq olunduğu məbləğin 

mövcud iqtisadi şəraitə uyğunlaşdırılması zəruri hesab edilir. Eləcə də vergi yükünün aşağı 

dərəcədən yuxarı dərəcəyə mərhələli keçidlə tətbiqi, yükün kəskin deyil, tədricən artmasına 

şərait yarada bilər. Bununla yanaşı, aşağı və yuxarı vergi dərəcələrinin yalnız aylıq 

əməkhaqqı əsasında deyil, illik gəlirlər əsasında tətbiq olunması nəzərdən keçirilə bilər. 

İlin yekunları əsasında fərdi hesabatlıq mexanizminin tətbiqi – fiziki şəxslərin gəlir vergisi 

münasibətlərində ədalətliliyin və şəffaflığın təmin olunması məqsədilə ilin yekunları əsasında fərdi 

hesabatlıq mexanizminin qurulması təklif olunur. Bu mexanizm çərçivəsində muzdlu işdən və 

digər gəlir növlərindən tutulan vergilər ümumi qaydada nəzərə alınmalı, vergi ödəyicilərinə rəsmi 

qaydada sənədləşdirilmiş xərclərin (məsələn, ipoteka ödənişləri və digər rəsmi və sosial yönümlü 

xərclər) nəzərə alınması yolu ilə vergi yükünün azaldılması imkanı yaradılmalıdır. Belə yanaşma 

həm vergi inzibatçılığında şəffaflığı artıracaq, həm də vergi ödəyicilərinin hüquqlarının daha 

dolğun təmin edilməsinə xidmət etməklə, vergi yükünün daha ədalətli bölüşdürülməsini və dövlət 

büdcəsinə daxilolmaların sabitliyini təmin edəcəkdir. 

Əlavə olaraq hesab edirik ki, gəlir vergisi və sosial sığorta haqları üzrə dərəcələrinin dəyişdirilməsi 

və digər müvafiq düzəlişlər üzrə 1, 3 və 5 illik dövrləri əhatə edən planların əvvəlcədən 



   
 

 

ictimaiyyətə açıqlanması, biznes subyektlərinə ölkədə uzunmüddətli və dayanıqlı biznes 

strategiyalarını planlaşdırmaq və həyata keçirmək imkanı yaradacaq. Bu yanaşma, eyni zamanda, 

mövcud qanunvericilik mühitinə zərər vurmadan dövlət büdcəsi üçün sabit və etibarlı gəlir 

mənbələrinin formalaşmasına töhfə verəcəkdir. 

 

 




